
Shri Chidambara Nataraja Raja Suprabhata Stotram

శ్రీచిదమ్బరనటరాజరాజసుప్రభాతస్తోత్రమ్  

యోఽదాద్వైయ్యాఘ్రపాదప్రభవమపి    పయోలిప్సయాగ్రే రుదన్తం
దృష్ట్వా  తస్మై  సుధాబ్ధిం  సదయమథ శిలాభుఙ్మునేః స్వస్వరూపమ్ ।

పుత్రం  నేత్రార్పణాద్వై   హరివనచరయోశ్చక్రముక్తీ  ప్రమోదాత్
తస్మై  తుభ్యం ప్రణామస్త్యజ  సుఖశయనం తే ప్రభో  సుప్రభాతమ్  ॥ ౧॥

ఉతిష్ఠోత్తిష్ఠ   దేవ ప్రకటితవిభవైః   స్వాదుతల్పాద్విభో త్వాం
సన్ద్రష్టుం   శ్రీముకున్దప్రభృతిసూరవరా    ద్వారి తిష్ఠన్తి   మోదాత్ ।

ఇచ్ఛాశక్త్యా ఉమాయా వదనజలరుహం వీక్ష్య శమ్భో నమస్తే
స్వామిన్నాయాతు సర్వానవతు శివభవన్ సుప్రభాతం  సుజాతమ్ ॥౨॥

కోకూయన్తే స్వనీడస్థితిమవిజహతః  పక్షివర్యాశ్చకోర-
ప్రష్ఠాః   శీతాంశురర్ధాస్తమయతి   భగవాన్ సప్తసప్తిర్హ్యుదేతి  ।

అమ్భోజానాం విహాసం కుముదముకులతా రీఙ్కృతిర్భ్రామరీణాం
జాతం బ్రాహ్మం  ముహూర్తం విహర నటపతే సుప్రభాతం  ప్రసన్నమ్  ॥ ౩॥

శ్రీమూలాద్యాస్సుసిద్ధాః   సనకమునివరాయోగినః కుమ్భజాతః
ప్రాతః  శ్రీచిత్సభాయాం  తవ పదజలజం కుఞ్చితం ద్రష్టుకామాః   ।

ప్రేమ్ణా  వేదాన్తసారప్రవచనవిగలత్తోయధారాదృగన్తాః
ప్రార్షద్భిః   ప్రేషితాన్తాస్సవిధతటవరే  మేలయన్తో లసన్తే ॥ ౪॥

దివ్యా హ్యప్సరసో భవద్ధురిముదాకర్తుం  చ తౌర్యత్రికం
బ్రహ్మా  తాలధరో మృదఙ్గభరణో  లక్ష్మీపతిర్వేణుమాన్ ।

శక్రో నారదతుమ్బురూ మునివరౌ వీణాకరౌ గాయకౌ
హ్యాయాన్తీహ భవన్తమీక్షితుమనాస్తే సుప్రభాతం  వరమ్ ॥ ౫॥

సమ్బన్ధాదిమశామ్భవోక్తమనఘం  ద్రావిడ్యభాషామయం
గానాలాపమనోహరం స్తవవరం గాయన్తి శైవాశ్చ  తే ।

వీథ్యాం ఝల్లరిఢక్కకాదిసహకృద్గీత్యా   ప్రబోధాయ  తే
సర్వాంస్తాన్ కృపయావలోకయ విభో జాతం హ్యుషో నిర్మలమ్ ॥౬॥

శ్రీచిదమ్బరనటరాజరాజసుప్రభాతస్తోత్రమ్  

పల్లవ్యనుపల్లవీ   త్రిచరణయుక్  గీతిస్వరోన్మేలనం
త్వద్భక్తాఖిలవృత్తకీర్తనవరాలాపైః   ప్రతుష్టాన్తరాః    ।

ద్వారే గోపురమణ్డపస్య  పురతః సౌగన్ధికం  చన్దనం
లాజాన్ ఫాణితశర్కరే కరతలే ధృత్వా భజన్తేఽనఘాః ॥ ౭॥

జాగ్రత్స్వప్నసూషుప్తికాలగణనా  నాస్తి త్వయీతి స్ఫుటం
నృత్తేశాన తథాపి మన్దమతిభిర్హ్యారోప్యతే   లోకవత్ ।

తత్సర్వం పరినిష్ఠితం  భవతు తే శ్రీచిత్సభానాయక
ప్రాతఃకాలమభూత్స్వరూపమపరం  సన్దర్శయామోదతః  ॥౮॥

వ్యాఘ్రాఙ్ఘ్రిశ్చ   పతఞ్జలిర్జిమినజః   కృష్ణేన  సాకం మహాన్
శైవాచార్యవరోపమన్యురనఘో  వ్యాసశ్చ సప్తర్షయః  ।

పఞ్చాఙ్గం  స్వకరే వహన్ సురగురుశ్చాహ్నాం శుచి జ్ఞాపితుం
నన్దీ వేత్రలసత్కరో  విజయతే శ్రీభానుకమ్పాదిభిః  ॥౯॥

సోమాద్యధ్వరలబ్ధకుణ్డలయుగశ్వేతాతపత్రోజ్జ్వలాః   
శ్రీపత్రాక్షతదివ్యగన్ధకుసుమస్వర్ణాది     పాత్రావలిమ్  ।

ధృత్వా ద్వారి భవన్తమర్చితుముమానాథ ప్రభో  దీక్షితాః
తిష్ఠన్తి   స్వసభాకపాటమనయ ప్రాతః  సమాయాదితే ॥ ౧౦॥

తత్కాలనివేదనార్థమనిశం  కార్తాన్తికైః   కల్పితాత్
ఘణ్టాఘట్టఘణం   ఘణాయితరవాజ్జాగ్రజ్జనోత్సాహితమ్    ।

త్రైసాహస్రమఖీన్ద్రగేహవిసరత్త్రేతాగ్నిధూమోజ్జ్వలం    
ప్రాతఃకాలమభూత్త్వయా  నటనముత్కాలీ వరీవర్తతే ॥ ౧౧॥

శైవే  గాఙ్గతటే  కషాయవసనాః భస్మాక్షమాలాధరాః
ధృత్వా దణ్డకమణ్డలూ   చ సతతం కైవల్యరుద్రాదికమ్   ।

మన్త్రం  త్వద్దహరం  చిదమ్బరసభాసమ్మేలనాఖ్యం ముదా
జాపం జాపముపాసతే యతివరా మోక్షార్థినో  వీక్ష్యతామ్ ॥ ౧౨॥

అగ్రే గోవృషదన్తివాజిలలనాపూర్ణామ్బుకుమ్భామ్బుజో -

ద్దీపస్వస్తికశఙ్ఖచామరయుగాఽఽదర్శేక్షురమ్భాఫలమ్    ।
శ్రీవత్సం  శ్రుతిపాఠపూతవదనా  విప్రాః  కలాచీ లసత్

తామ్బూలాని భవన్నిరీక్షణవిధౌ న్యస్తాని సమ్పశ్యతామ్ ॥ ౧౩॥
ప్రాతఃకాలభవన్నివేదనకృతేఽప్యన్నం  భవాఢాభిధం

పక్వం జాతమభూత్ప్రభో ధురి తథాఽఖణ్డే చ పాత్రే స్థితమ్  ।
సర్పిం క్షీరగుడాదిదివ్యరసయుగ్భక్ష్యాదిభిశ్శోభితం

స్వీకర్తుం హ్యరరం నయాద్య శివయా తే సుప్రభాతం  దినమ్ ॥ ౧౪॥
పూర్వేద్యుర్విహితాభిషేకకరణః శ్రీరత్నభూషోజ్జ్వలః 

లక్షశ్రీదలగన్ధచర్చితసుమైరభ్యర్చితో    దీక్షితైః  ।
సాహస్రాఙ్ఘ్రినికేతనాదభిజిత్యార్ద్రాదినే    నర్తయన్

ప్రాప్తోఽసి  స్వసభాం తదద్భుతతమం లాస్యం విజేజీయతామ్ ॥ ౧౫॥
ఏతత్స్తోత్రవరం   పఠన్తి నితరాం ప్రాతః  సభాయాం పురః

ప్రీతః  శ్రీనటరాజరాజభగవాన్  తేభ్యః పుమర్థాన్  వరాన్ ।
ఇష్టాన్  పుత్రకలత్రసమ్పదఖిలాన్   వాక్శ్రీముఖానన్తిమే

బ్రాహ్మం  వైష్ణవమైశ్వరం    చ నిలయం దద్యాజ్జగత్స్యాచ్ఛివమ్  ॥ ౧౬॥
॥ ఇతి శ్రీచిదమ్బరనటరాజరాజసుప్రభాతస్తుతిః   సమాప్తా ॥

